
Ro Jinen im Leddik ro Nejier 

Eļtōr M. Russell Ballard 
Jen Doulul eo an Rijjilōk ro Jon̄oul ruo 
 
Ilo raan kain eliktata elikkun in aurōk – barāinwōt kauwōtata – bwe ro jinen im jemen im ajri ro 
ren ron̄jake im katak jen doon. 
 
Ro Jeiū im jatū, Jiljiljino allōn̄ ko remootļo̧k, Iaar kōnono ilo iien eo an priesthood ro ilo iien 
kweiļo̧k eo eļap n̄an ro jemen im laddik ro nejier. Āinwōt ami ļōmņak, leddik ro lalem neju, 
ron̄oul emen jibu leddik, im ejjab jemļo̧k an lonļo̧k oran leddik jibu im jibu relak kar kajjitok 
bwe en wor aer iien. Kōn menin rainin inaaj kōnono eļap n̄an mama ro im leddik ro nejier im 
leddik ro nejid ilo Kabun̄ in. 
 
Kōrā eo ippa ejitenbōro. Barbara, ekar kōm̧m̧an oktak ko n̄an indeeo n̄an leddik ro nejim im 
leddik ro jibum; im rej korrol tok, n̄an e. Mama ro kab leddik ro nejier rej kōm̧m̧an juōn 
wanjon̄ak eo epen ilo aer jipan̄ doon debļo̧ki aban̄ ko ejjeļo̧k jemļo̧kier jekdoon kajoor in kareel 
ko an lalin ko im kōrā ro im ro jinen rej jorrāān. 
 
Kōnono n̄an kōrā ro ilo Kabun̄ in ebaak buki iio ko remootļo̧k, Būreejtōn Joseph F Smith eaar 
ba: “Ejjab n̄an kwe bwe kwon tel jen kōrā ro ilo lalin, ak ej kwe eo kwōn … tel kōrā ro ilo lal in, 
ilo men otemjej ko-rem̧m̧an, men otemjej ko Anij ej kōnan, men ko otemjej im rej kōketak im … 
im erreo n̄an ro nejin armej” (Teachings of Presidents of the Church: Joseph F. Smith [1998], 
184). 
 
Jejtōr ro, kim̧, em̧m̧an ro jeimi im jatimi, jab maron̄ in kōm̧m̧ane ta eo kar lewaj n̄an kom̧ bwe 
kom̧ en kōm̧m̧ane jen jinoin kōmanman lalin. Kim̧ maron̄ in kajjeon̄, ak kim̧ ejjab maron̄ in 
kōjatdikdik in bok menin letok in ejenoļo̧k n̄an kom̧. Ejjeļo̧k men en ilo lalin elukkuun make 
wōt, ej kokajririk, ak ej ukot mour āinwōt men ko rej waļo̧k jen juōn kōrā eo rejim̧we. 
 
Imeļeļe bwe jet iami jiron̄ ro ejjeļo̧k jinōmi kōrā ro kom̧ maron̄ in kōnono kake men kein ippāer. 
Im elōn̄ iami kōrā ro ejjeļo̧k nejimi leddik ilo mour ko ami. Ak kōnke aolep kōrā elōn̄ ilo 
komanman ko aer eaorōk jimor ilo jolete menin letok in im eddo eo an mama, enan̄in aolepen 
men kein inaaj kōnono kaki rej jimor iiok ļo̧k bubu ro, kōrā ro jet jined, kōrā ro jeid im jatid, 
kōrā eo juon ippān jemed, jinen lomaro paleed ritel ro im ro jet im jet iien rej bok kunaaer ilo 
kōtaan ko raurok an jinen im leddik ro nejier. 

Jiron̄ ro, ro jinōmi rej iakwe kom̧. Rej loe ilo kom̧ kalim̧m̧ur eo an epepen ko tokālik. Aolep men 
kom̧ij tōprak ie, aolep apan̄ ko kom̧ij ellā ioer, rej bōktok n̄an er lan̄lōn̄. Einļo̧k wōt, ami inepata 
im rub bōro rej aer inepata im rub bōro. 
 
Rainin Ij kōnaan lewaj n̄an kom̧ jiron̄ ro jet men ko n̄an wāween am lukkuun bok kōjatdikdik 
kōn kotaan eo ippān mama eo am. Innem ikōnaan kwaļo̧k jet aō ļōmņak ippami ro jinen ewi 
wāween aer maron̄ kolapļo̧k kajoor I kareel ko aer ippān leddik ro nejier im bar āinwōt ro jet 
uwaan baam̧le ko aer. 
 
Ej lukkuun, jab juon men ekam̧ōņōņō, eļap an pidodo n̄an kwaļo̧k men ko rejjab em̧m̧an n̄an 
kōrā ilo jukjuk in pād ko. Wāween nuknuk ko rejjab em̧m̧an, m̧akūtkūt ko rejjab em̧m̧an, 
wāween an kōrā ro kwaļo̧k kōnaan ko aer ilo radio ko ak ilo pija ko, bok ko rej kwaļo̧k men ko 
renana, im m̧akūtkūt ko rej waļo̧k ilo pija ko—aolep rej kwaļo̧k juon m̧ōņōņō n̄an lalin. Rijjilōk 
eo Paul eaar kōnono kanaan kōn “iien ko rekauwōtata” ko im renaaj itok ilo raan ko aliktata, im 
kwaļo̧k jet men ko im āinwōt rekauwōtata n̄an e: “kōrā ro re jajeļo̧kjeņ, emōj joon er kōn 
jero̧wiwi ko” (2 Timote 3:6.) Wāween mour ko raan kein rej aolep iien kōm̧m̧an bwe kōrā ro ren 
kwaļo̧k jōkjōk ko rejjab em̧m̧an, jet men ko rejjab aorōk, ejjeļo̧k kōļmenļo̧kjeņ kaki, im ejjeļo̧k 
tokjeer. Ej ukot ļōmņak ko aer im jab kautiej e im kōm̧m̧an bwe ren ļōmņak remaron̄ kōm̧m̧ani 
kōnaan ko aer n̄an armej ilo aer lon—men eo ekauwōtata ro rimōn rej kwaļo̧k n̄an kōrā ro kōn er 
make. 
 
Im kōn menin, jiron̄ ro rejitenbōro ippa, kōn aolepen buruo ij kaketak eok bwe kwon jab ļoor 
m̧anit ko rejjab em̧m̧an n̄an menin am waanjon̄ak im ekkatak jen e. Jouj im kalimjok mama ro 
ami im rej obrak kōn tōmak n̄an juon jon̄ak n̄an ļoore. Kōm̧m̧an bwe kwon āinwōt er, jab āinwōt 
ro im rej m̧ōņōņō kōn mour in ro im jōkjōk ko aer rejjab jōkjōk ko an Irooj, im ro im menin 
aorōk ko aer remaron̄ jab pijaik ļo̧k men ko ejjeļo̧k jemļo̧kier. Kalimjōk jinem. Katak jen kajoor 
ko an, peran ko an, im tōmak eo an. Ron̄jake e. Emaron̄ jab juon armej eo im elukkuun jeļā jeje 
ilo talboon; emaron̄ ejjeļo̧k an facebook. Ak eļan̄n̄e ej itok n̄an men ko rej waļo̧k jen buruwon im 
men ko an Irooj, ewōr ippān māletlet ko reļļap. Ilo am eppakeļo̧k iien am mora im juon eo ej kab 
erom jinen, enaaj jikin mok māletlet eo em̧m̧antata n̄an kwe. Ebar ejjeļo̧k juon armej ion lalin ej 
iakwe eok ilo ejja wāween in wōt ak ej m̧ōņōņō in kōm̧aat an iien eļap n̄an kōketak eok im jipan 
eok lo m̧ōņōņō—ilo mour in im n̄an indeeo. 
 
Iakwe mama eo am, kōrā ro jatu, Kauteej e. Ron̄jake e. Ļo̧ke e. Epād ippān kōnan eo eļap ilo 
bōro, Ej kea kōn m̧ōņōņō im jokne eo am n̄an indeeo. Kōn menin jouj n̄an e. Kijenmej ilo jab 
wānōk ko an, bwe ewōr ippān. Elōn̄ ippād aolep. 

Kiiō imaron̄ ke kwaļo̧k jet aō ļōmņak ippami ro jinen kōn eddo in eaorōk kwoj kōm̧m̧an ilo mour 
eo an leddik eo nejum. Ewōr juon m̧ōttam eo im enan̄in aolep iien ej itoitak ippān ro uwaan 
baam̧le eo an eļap. Men eo eļaptata eaar ekatak ālkin kajjojo ian iien kein ej jon̄an an jiron̄ rein 
em̧m̧an m̧anit ko aer āinwōt jineer. Eļan̄n̄e jineer ej lukkuun kea kōn men otemjej innem bar 
leddik ro nejier. Eļan̄n̄e ro jineer em̧m̧an wāween aer nuknuk, ej bar āinwōt leddik ro. Eļan̄n̄e 
leddik ro renaaj ekkōnak jodi im nuknuk ko jet n̄an iien jar laplap eo, innem leddik ro nejier 
renaaj kōm̧m̧ane. Ro jinen, waanjon̄ak ko ami rej lukkuun aorōk nan leddik ro nejimi—jekdoon 
n̄e rejjab kwaļo̧k e. 
 
Ilo aolepen bwebwenato ko ilo lalin, kōrā ro raar aolep iien rikaki ro kin aorōk ko an mour. Men 
in eaar jino ilo jikin babu ko aer im enaaj wonmaanļo̧k wōt ilo aolepen mour ko an ro nejier. 
Rainin, jukjuk in pād eo ad ejorāān kōn meļeļe ko kōn kōrā im eddo ko an mama ro im 
relukkuun kauwōtata im etton ilo aer bōd. Ļoor men kein enaaj likut leddik eo nejum ilo 
jerawiwi im jorāān. Leddik eo nejum emaron̄ jab meļeļe mae iien eo kwonaaj ba n̄an er—ak 
em̧m̧anļo̧k, n̄e kwonaaj kwaļo̧k n̄an er n̄an kōm̧m̧an kelet ko rem̧m̧an. Āinwōt mama ro ilo Israel, 
kom̧ ej ro jinointata n̄an bōbrae jen menin kapo ko an lalin. 
 
Kiiō, mama ro, imeļeļe bwe jet iien ej alikkar bwe ajri ro nejid rejjab ron̄jake katak ko jej kajjeon 
in katakin er. Tōmak n̄a, Emoj aō lo bwe jab m̧ōņōņō ej itok ilo mejen jodikdik ro eļan̄n̄e kwoj 
iten ba men en kwōj ļōmņak ej em̧m̧antata ilo am katakin. In ba nan eok, ej ekkatak wōt jen kwe 
ilo an lale eļan̄n̄e m̧akūtkūt ko am rej āinwōt naan ko am. Āinwōt an Ralph Waldo Emerson kar 
ba, “Ta ne kwoj buuļ ba bwe ijjab maron̄ ron̄ ta ne kwoj ba” ((lale Ralph Keyes, The Quote 
Verifier [2006], 56). 
 
Katakin leddik ro nejum n̄an pukōt lanlon ilo aer kokajririk ajri ro. Ijo in iakwe ko aer im kipeel 
ko aer maron̄ wor meļeļe ko reļļap im ejjeļo̧k jemļo̧kier. Ļōmņak kōn naan in Būreejtōn Harold 
B Lee eaar ba jen kōm̧m̧ane “Men eo eo aorōktata…jerbal eo kwonaaj kōm̧m̧ane ej pād 
itulowaan wall ko ilo mweo imom” (Harold B. Lee, Decisions of Successful Living, p. 248--
249). Men in ej m̧ool n̄an kōj aolep, aet, ak eļapļo̧k an kajoorļo̧k eļan̄n̄e jej ļōmņak kōn kotaan ko 
an mama ro im leddik ro nejier. 
 
Ro jinen, katakin leddik ro nejimi bwe juon leddik eo eļap an tōmak nejin Anij ej kajeejtokjen 
kapo ak ba ņae im lale bōd ko an doon. Ilo konono eo an n̄an doulul eo an kōrā ro ilo Nauvoo, 
Rikanaan eo Joseph eaar kapilok kōrā ro bwe “loni ej juon m̧ōttan eo en jab kōm̧m̧an kakien—
depij lonim jen men ko rejjab aorōk” (Teachings of Presidents of the Church: Joseph Smith 
[2007], 455). 
 
Ilo iio ko remootļo̧k, eaar lon enaan ko ilo nuuj peba ko, bok ko im pija ko jeje kōn kōrā ro im 

jiron̄ ro rej rurue im ro relukkuun “lāj.” Satan aolep iien ej kajeeon kōjerbal men eo eaorōktata 
ilo komanman eo an juon kōrā—piktokin n̄an kōjparok. 
 
Kōtaan eo an jinen im leddik eo nejin ej ijo leddik eo nejin ej ekkatak wāween an kōjparok ilo an 
eddok. Ej bok iakwe. Ej bok ekatak im katak jinointata ewi wāween enjake n̄an wor juon eo ej 
kea kōn e eļap n̄an kajimwe e ilo an wonmaanļo̧k im kaketak im tōmak ilo e ilo ejja iien eo wōt. 
 
Kememej, jejtor ro, Anij ej wunjen aolep kajoor ko ilo mour in im mour in jetob. Jej delone 
kajoor kein ilo ad delon ilo bujen ko ippān im kōjparok bujen kein. Mama ro, Kaktakin leddik ro 
nejimi aorōk in kōm̧m̧an bujen, innem kwaļo̧k n̄an er wāween kōjparok ilo juon wāween eo im 
renaaj ikdeelel n̄an mour erreo n̄an etal n̄an tampeļ. 
 
Ilo lalin rainin, meļeļe in konono n̄an leddik ro nejum kōn men ko rejelet mour in palele. Leddik 
ro nejum im bar āinwōt laddik ro nejim rej ruttoļo̧k ilo mour in ilo an atbakoj er ilo iien eo 
emojkaj, jidimkuj, in ļōmņak ko n̄an palele waan. Wāween nuknuk ko renana, kōrā ro renana rej 
kapo im enan̄in aolep iien rej m̧ōņōņō im ļōmņak ejjeļo̧k men en enana. Ilo an lon jon̄ak ko im 
jej aikuj kōm̧m̧ane ilo mo̧ko im̧ōd im baam̧le ko ad n̄an kadikļo̧k ad iion men kein rejjab em̧m̧an 
n̄an mour, leddik eo nejum ejjab maron̄ in ella jen meļeļe kein kōn mour in palele waan im kapo 
ko rej jepole er. Ej aikuj in wor konono ko ejjelok nojak kaki ilo makijkij ilo iien in katakin 
leddik eo nejum kin m̧ool eo an men kein rej waļo̧k. 
 
N̄an waanjon̄ak, rej aikuj in meļeļe bwe eļan̄n̄e rej kōnak nuknuk ko im relukkuun bab, lukkuun 
kadu, ak eļap aer pelļo̧k, rejjab leļo̧k wōt meļeļe ko rejjab jimwe n̄an likao ro rej iaio ippaer, ak 
rej bareinwto boktok n̄an kōļmenļo̧kjeņ ko aer make meļeļe ko bwe aorōk ko an kōrā ej pedped 
ion kōnaan ko an. Men in ejjanin kar im ejjamin naaj pād ilo meļeļe ko an leddik ro nejin Anij im 
eļap aer tōmak. Rej aikuj in ron̄ men in—ilo alikkar im bar aliji—jen lonim, im rej aikuj lo am 
kōm̧m̧ane ilo jimwe im jejjet ilo wāween am make nuknuk, torejab, mour jimwe. 
 
Aolep jodikdik ro renaaj kōm̧m̧an im kōjparok bujen ko eļan̄n̄e renaaj katak wāween kile im ron̄ 
ainikien jetob. Katakin leddik eo nejum kōn men ko an jetop. Kwaļo̧k n̄an er jen jeje ko 
rekwojarjar. Leļo̧k n̄an er iien ekatak im renaaj jipan er m̧ōņōņō kōn kōjeramman ko an kajor in 
priesthood eo ilo mour ko aer. Ilo aer kōjparok bujen ko aer renaaj ekkatak n̄an ron̄ ainikien 
jetob im bok madenļo̧k ko n̄an er make. Anij enaaj likkun in ron̄ im uwaak e jar ko aer. Enaan eo 
eļap n̄an 2010 ej ieokļo̧k jodikdik im barāinwōt n̄an kōj aolep: “Kwōn kajoor im kanooj peran. 
Kwōn jab mijak ak ebbeer, kōnke n̄a, Irooj am Anij, ij bed ibbemi ijoko otemjej kwoj ilok ielok” 
(Joshua 1:9). Men in enaaj tōl im kōjparok er n̄an kōjeramman ko an m̧weo im̧ōn Irooj. 
 
Lukkuun lale bwe ren jeļā bwe kōjparok bujen ko ej ial eo emmman tata n̄an m̧ōņōņō indeeo. Im 

eļan̄n̄e renaaj aikuj, katakin er wāween ukweļo̧k im wāween pād wōt ilo erreo im wānōk. 
 
Kiiō, eļan̄n̄e ainikien in einjuon n̄an kwe, ro jeiu im jatu, ej kōnke iaar bar kōnono n̄an ro jinen 
im jemen im ajri ro nejier ilo jilu iien kweiļo̧k ko reļļap ālkin doon. Eprol eo ļo̧k ikar kaketak 
jodikdik ro n̄an “Ekkatak jen katak eo ļo̧k.” Jen kōnono eo ikar kōnono: “Eļan̄n̄e kwoj m̧ōņōņō 
in ron̄ajke im ekkatak, jet iaan katak ko reļļap meļeļeier rej itok jen ro raar etal imaan mokta jen 
kom̧ … Ewi jon̄an an naaj em̧m̧an mour ne am eļan̄n̄e kwonaaj ļoor waanjon̄ak ko rem̧m̧an an 
ritōmak ro rej ļoor Kraist.” (“Learning the Lessons of the Past,” Liahona, Māe 2009, 31, 33). 
 
Oktoba eo ļo̧k Iaar kōnono n̄an baba ro im laddik ro nejier ilo iien kweiļo̧k eo an Priesthood, im 
rainin Iaar kōnono enain aolep mama ro im leddik ro nejier. Ilo kajjojo ian iien kein enaan eo aō 
eaar oktak, ak āinwōt juon. Ij kōjatdikdik kwoj ron̄jake im lo juon jon̄ak im ron̄ makijkij, enaan 
ko rej āinwōt juon bwe ilo raan kein aliktata ej menin aorōk—barāinwōt kauwōtata—bwe ro 
jinen im jemen im ajri ro rej ron̄jake im ekkatak jen doon. Iaar jab kōnono kōn jet men ko rejjab 
aorōk. Rej men ko raorōktata, iolapen karok eo an Anij n̄an m̧ōņōņō eo im aenem̧m̧an eo ad n̄an 
indeeo. 
 
Kabun̄ in enaaj jipan̄ ilo jabdewōt wāween emaron̄. Kim̧ ej pād ijin n̄an jipan im rejtak eok 
āinwōt juon jinen ak jemen im āinwōt ajri ro. Ak mweo ej ijo eaorōktata n̄an kepooj jodikdik ro 
an rainin n̄an tol baam̧le ko im kabun̄ in ilju im jaklaj. Ej pād ion kajjojo iaad āinwōt mama im 
baba n̄an kōm̧m̧ane aolep men ko jemaron̄ n̄an kepooj jodikdik ro nejid bwe ren tōmak, kōrā im 
em̧m̧an ro rejimwe. Ej ke pād ilo mo̧ko ijoko jej aikuj katakin kojpel eo kōn meļeļe ko im 
wanjon̄ak ko. 
 
Ij kōjemļo̧k kapiļo̧k kein aō kōn naan in kanaan in jen Būreejtōn Joseph F. Smith: “Ippān 
[Baam̧le] ko ad rejjab n̄an wōt mour in, n̄an iien in, einwōt ad kōjenoļo̧ke n̄an indeeo. Jej mour 
ilo mour in im n̄an indeeo. Jej kajutak ippān doon im kotaan ko n̄an iien in im indeeo…Won ro 
rej pād ijo ijelļo̧kin ro rekwojarjar ilo raan kein aliktata ro im ear pād ļōmņak in ke ilikin mej 
jenaaj wonmaanļo̧k kōn baamle ko ad? Baba ro, mama ro, ajri ro renaaj kile doon…doulul in an 
baam̧le āinwōt juon kumi ilo juon doulul eo ejejjet ilo jerbal ko an Anij, im aolep rej kōm̧m̧an 
bwe ren wonmaanļo̧k ilo iien in im indeeo?” (Teachings: Joseph F. Smith, 385, 386). 
 
Anij en kōjeramman kōj n̄an katakin, kōkaajriri, im kōpooj doon ilo ilowaan wall ko ilo mo̧ko 
im̧ōd n̄an jerbal eo eļap eo im ej aikuj in dedeļo̧k jen kōj aolep kiiō im ilju ej jar eo aō in, ilo etan 
Irooj Jisōs Kraist, amen. 


